
14. februar 2022 

UPA 2022/65 

 

Inatsisartut suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

Inatsisartut aalajangiiffigisassaattut siunnersuut Naalakkersuisut peqquneqassasut nalunaarusioqqullugit 

suleriaatsit eqaallisarumallugit, peqqinnissaqarfimmi imminut sullinnerup eqqunneqarnerata 

aningaasaqarnikkut allaffissornikkullu kingunerisassaasa kiisalu inuiaqatigiinnut iluaqutissartaasa 

ersarissarnissaat siunertaralugu, taamaalillunilu sulisut napparsimasunut innuttaasunullu 

toqqaannartumik attaveqarnermut atorneqarsinnaaqqullugit. Nassuiaat UPA 2023 nallertinnagu 

Inatsisartunut agguaanneqassaaq. 

(Inatsisartunut Ilaasortaq Anna Wangenheim, Demokraatit) 

 

Tunngavilersuut 

Nunarsuarmi nittartakkatigut attaveqaatitigut inooqataavugut. Nerisassatsinnik nujaleritinnissamullu 

nittartakkatigut inniminniisarpugut, kisiannili Nuummiinnaq, innuttaasut peqqinnissaqarfimmut 

www.doktor.gl atorlugu imminnut sullinnissaminnut periarfissaqarput. Taakkulu periarfissat 

killeqartorujussuupput. 

Nassuiaat nutaap innuttaasut peqqinissaqarfimmik misigisartagaat saqqummersippaat. Misissuinerup 

takutippaa, innuttaasut illoqarfigisami peqqinnissaqarfianut qujamasuutiginnittut, aammali 

pisariaqartinneqartoq attaveqaqatigiinnerunissaq oqaloqatigiinnerunissarlu innuttaasut peqqinnissaqarfiillu 

akornanni tatigeqatigiinneq paaseqatigiinnerlu annertunerusoq qulakkeerneqassappat. 1 Taamaattumillu 

kajuminnarpoq misissussallugu qanoq annertutigisumik innuttaasut namminneerlutik journaliminnut 

takunnissinnaassanersut, aammalu peqqissutsiminnut attuumassuteqartunut eqaannerusumik imminnut 

sullissinnaanerat periarfissinneqassasoq. 

Peqqinnissaqarfiup ukiut qulikkaat matuma siorna nunap immikkoortuinut agguarneqarneranili 

innuttaasorpassuit, pingaartumik isorliunerusuniittut, peqqinnissaqarfimmut ungasissorujussuartut 

misigisimasimapput. Nassuiaallu ersarissumik takutippaa, peqqinnissaqarfimmut saaffiginninneq siulleq 

tatigeqatigiinnissamut apeqqutaasorujussuusoq. Nassuiaap alla, kræftimut pilersaarutip 

nalilersorneqarnerata 2, ersarissumik takutippaa, atassuteqaqqaarnermiit, katsorsartinnissamut piffissaq 

sivisuallaartoq. Allaqqunneqarsinnaanngilaq digitalimik atuinerup annertusineratigut peqqinnissaqarfimmi 

sulisunik siullermeerluni atassuteqarneq eqaannerulersissagaa aammalu periarfissamik ammaassissasoq, 

innuttaasut piaarnerusumik digitalikkut nunatsinni sumiluunniit inissisimagaluarunik, ilinniarsimasunik 

atassuteqarnissamut. Isorliunerusunili peqqinnissaqarfinni sullissisut pinngitsoorsinnaanngilagut, taakkulu 

piginnaanngorsarluarneqassapput innuttaasunik siullermeerlutik atassuteqarfigineqarnissaminnut. 

                                                           
1 https://www.sdu.dk/da/sif/rapporter/2020/brugernes_oplevelse_af_det_groenlandske_sundhedsvaesen_dk 
2 https://www.sdu.dk/da/sif/rapporter/2020/evaluering_af_kraeftplan_2013_dk 

http://www.doktor.gl/
https://www.sdu.dk/da/sif/rapporter/2020/brugernes_oplevelse_af_det_groenlandske_sundhedsvaesen_dk
https://www.sdu.dk/da/sif/rapporter/2020/evaluering_af_kraeftplan_2013_dk

Kisiannili ilinniakkatigut piginnaasat qaffassarsinnaavagut innuttaasut saaffiginnissutaat qitiusumiit 

digitalisererutsigit, taamaasillutik misissortinnerit piaarnerusumik aallartinneqarsinnaassammata. 

Qarasaasiakkut nakorsiartitsinerit ukiut qulikkaat ingerlaneranni peqqissaavimmit ikiorneqarnissamut 

pingaaruteqarsimaqaaq, sineriammilu piffiit ilaanni ”Pipaluk” assigiinngitsutigut atorneqartarsimalluni. 

Nassuerutigiinnartariaqarparpulli Kalaallit Nunaanni tamanut assigiimmik periarfissiinngimmat. Tamanna 

uagut Demokraatiniit iliuuseqarfigerusupparput. Nakorsamut, peqqissaasumut, nakorsaatinut allatigullu 

imminut sullissinnaaneq nutarterusupparput, taamaalilluni sullissisut pisariaqanngitsumik 

allaffissornerujussuat annikillisikkumallugu, akerlianilli sulisut toqqaannartumik innuttaasunut 

ataasiakkaanut saaffissanngorlugit. Isumaqarpugut, ullumikkut siunissamilu innuttaasoq, imminut 

ikiornissaminut ikiorneqarnissamik periarfissaqarnerorusuttoq, taamaaliornikkullu sulinermi tiimit atukkat 

amerlasuut sipaarutigineqarsinnaallutik peqqinnissaqarfimmi sulisunut aamma innuttaasunut 

ataasiakkaanut sulisitsisunullu, ullumikkut inuiaqatigiinni aningaasaqarnermut pitsaanngitsumik 

sunniuteqartumut. Ajoraluartumik piffissarujussuaq atorneqarpoq, arlalippassuartigut suliffiup ullup 

ilagaatsiarsua oqarasuaammi utaqqinermut, soorlu assersuutigalugu nakorsamut inniminniinerinnarmut, 

imaluunniit inniminnikkap atorunnaarsinneranut. Sianertut sullinniarlugit nakorsanik peqqissaasunillu 

arlaqarnerusunik sulisoqalernissaq, isumarput malillugu peqqissaaviup unamminarsiartorneranik suliassallu 

annertusiartornerannut aaqqissutaasinnaasutut isiginngilarput. Pingaartumik illoqarfinni annerusuni 

nutserfiunerusuni peqqinnissaqarfimmut saaffiginninnissamik pisariaqartitsineq, qaffakkiartorpoq. 

Anguniartariaqarparput, innuttaasup nammineerluni peqqissuunissaminut akisussaassuseqarnissaa 

sinaakkutillu periarfissallu pitsaanerusut, soorlu assersuutigalugu piffissamik inniminniineq 

inniminniinerullu atorunnaarsinnissaanut periarfissat pitsaanerusut atuutilersinnerisigut, taamaasiornikkut 

nukinnik atuineq pissusissamisoornerulissammat. Maanna suleriuseq atorneqartoq isumaqarpugut 

sunniutikippallaartoq ullutsinnullu naleqqutinngitsoq. 

Innuttaasut nittartakkatigut imminnut sullinnissaminnut piareersimapput, soorlu assersuutigalugu 

ersarissumik takuneqarsinnaasoq innuttaasut www.sullissivik.gl-mik annertunerusumik atuinerisigut. Uagut 

aqqutissiuutiinnassavagut, peqqinnissaqarfiup imminut akilersinnaasumik, innuttaasunut 

qanilaarnerusumik akisussaassusermillu tunngaveqartumik, nutarternissaanut. 

Paragraf 37-akissummi3 Naalakkersuisut nalunaarutigaat, imminut sullinnissamut periarfissat 

aningaasartuutaannik taakkartuisinnaanatik arlaqartunik peqquteqartumik. Taamaattumik 

pisariaqartitsinerup ersarissup qulaajarnissaa aallartinneqarsimanngilaq, taamaattumillu innuttaasunut 

iluaqutaasussamik suliniutinik nutaanik pilersitsisoqarsimanani. Taamaattumik pingaartorujussuartut 

isigaarput nassuiaat siunnersuutigineqartup piviusunngortinnissaa, siunissami peqqinnissaqarfiup 

innuttaasut pisariaqartitaat aallaavigalugit sinaakkusersuinissaa anguniassagatsigu. 

Demokraatit isumaqarput, nassuiaat siunnersuutigineqartoq Peqqinnissaq pillugu Ataatsimiititaliarsuarmut 

aallartinneqareersumut tapertaalluarsinnaasoq. 

Taamatut oqaaseqarlunga Naalakkersuisut aammalu partiit allat oqaaseqaataasa tusarnissaat 

qilanaaraakka. 

                                                           
3 https://ina.gl/documents/para3637/2021/svar/055_2021_sundhedsvaesenet_ANWA_svar.pdf 

http://www.sullissivik.gl/
https://ina.gl/documents/para3637/2021/svar/055_2021_sundhedsvaesenet_ANWA_svar.pdf

Pisortanut aningaasatigut allaffissornikkullu kingunissai 

Nalunaarusiaq suliarineqarnissaa atorfillip ukiumut suliarisartagaasa qaavatigut pisariaqartitsinissaq 

naatsorsuutigineqanngilaq. 

Namminersorlutik inuussutissarsiuteqartunut aningaasatigut allaffissornikkullu kingunissai 

Nassuiaat suliarineqarnerani soqanngilaq 

Innuttaasunut aningaasatigut allaffissornikkullu kingunissai 

Nassuiaat suliarineqarnerani soqanngilaq 

 

 

 

 


